
Spomen soba – Muzej logoraša Bosne i Hercegovine 
 
Spomen soba je nastala kao ideja i inicijativa Saveza 
logoraša u Bosni i Hercegovini kako bi se ilustrovala i 
dokumentovala prošlost iz ratnog perioda 92-95. 
godine, te odala počast i od zaborava sačuvale patnje i 
stradanja oko 200.000 bivših logoraša Bosne i 
Hercegovine. Prva Spomen soba, posvećena je svim 
logorima i logorašima Bosne i Hercegovine. Otvorena 
je 08. maja 2014. godine u zloglasnom logoru „Luka“ u 
Brčkom.  
 
Prvi dio redovne postavke Spomen sobe – Muzeja čini 
81 fotografija. Fotografije prikazuju lokacije u Bosni i 
Hercegovini i Srbiji, objekte logora, mučenja, 
zlostavljanja i stradanja nevinih logoraša, te 
ekshumacije i masovne grobnice u kojima se nalaze 
tijela ubijenih logoraša.  
 
Drugi dio redovne postavke Spomen sobe - Muzeja čini 
110 službenih i tajnih dokumenata koji govore istinu o 
postojanju 657 logora u Bosni i Hercegovini i Srbiji. 
Među dokumentima se nalaze naredbe o formiranju 
logora, odluke o razmjeni logoraša i ratnih 
zarobljenika, pregledi stanja o logorima, svjedočenja... 
 
Kao dodatni sadržaj, a korišten takođe kao dio 
redovne postavke Spomen sobe, prikazuje se 
dokumentarni film, koji na autentičan način prikazuje 
određene logore, događaje, izjave i ekshumacije iz 
perioda 1992- 1995. godine. 
 
Vodeći se idejom ostvarenja projekta Spomen sobe, 
tim Saveza logoraša se koristio fotografijama, 
dokumentima i činjenicama korištenim na 
Međunarodnom krivičnom sudu za bivšu Jugoslaviju. 
Pri odabiru materijala, vodio se principom da svi logori 
trebaju biti prikazani, bez obzira na nacionalnu 
pripadnost onih koji su ih oformili i onih koji su bili 
zatočeni u njima. Stoga, prva Spomen soba – Muzej 
logoraša Bosne i Hercegovine prikazuje priču logora sa 
područja cijele Bosne i Hercegovine i Srbije.  
 
Spomen soba – Muzej logoraša Bosne i Hercegovine 
otvorena je za javnost, uz prethodnu najavu Savezu 
logoraša u BiH i Udruženju logoraša Brčko Distrikta. 
Više o Spomen sobi – Muzeju možete pročitati i vidjeti 
na stranici saveza logoraša u BiH: www.logorasibih.ba 
 
 
 
 
 
 

 
 

 
 

 
 

 
 
 

http://www.logorasibih.ba/


 
 

 
 

 
 

 
 

 
 

 
 

 
 

 
 

 


